Plant i Dduw
(Llythyr Paul at y Galatiaid_22)
Dyma dw i’n olygu: Does gan blentyn sy’n mynd i dderbyn eiddo ei dad ddim mwy o hawliau na chaethwas tra mae’n dal dan oed – er mai’r plentyn hwnnw biau’r cwbl ar un ystyr! 2 Mae gofalwyr ac ymddiriedolwyr yn gyfrifol am y plentyn nes daw i’r oed roedd ei dad wedi penderfynu y byddai’n ddigon cyfrifol i edrych ar ei ôl ei hun. 3 Felly gyda ninnau; pan oedden ni ddim yn deall yn iawn, roedden ni’n gaeth i’r pwerau a’r dylanwadau drwg sy’n rheoli’r byd. 4 Ond ar yr union adeg roedd Duw wedi ei ddewis, anfonodd ei Fab, wedi ei eni o wraig, wedi ei eni dan y Gyfraith, 5 i dalu’r pris i’n rhyddhau ni oedd yn gaeth i’r Gyfraith, er mwyn i ni gael ein mabwysiadu'n blant i Dduw. 6 A chan eich bod chi sydd ddim yn Iddewon hefyd yn blant iddo bellach, anfonodd Duw Ysbryd ei Fab i'n calonnau ni i gyd, sef yr Ysbryd sy'n gweiddi, "Abba! Dad!" 7 Felly dim caethweision ydych chi bellach, ond plant Duw; a chan eich bod yn blant iddo, byddwch chithau’n derbyn gan Dduw y cwbl mae wedi addo ei roi i chi. (Galatiaid 4:1-7)
“Ydych chi wir mor dwp â hynny?” oedd cwyn Paul yn erbyn y Galatiaid am eu bod wedi troi cefn mor fuan ar y bywyd newydd oedd Iesu Grist wedi ei roi iddyn nhw. Roedden nhw wedi troi eu cefnau ar ryddid a ffydd, a mynd yn ôl at ddilyn y ddeddf/y Gyfraith. Wrth ddilyn y ddeddf roedden nhw’n gwneud eu hunain yn gaeth unwaith eto i’r hen ffyrdd, a doedd y rheini ddim yn arwain at berthynas iawn â Duw.

Defnyddiodd Paul ddarlun i bwysleisio’r gwahaniaeth rhwng y cyfnod cyn ac ar ôl Iesu Grist. Tra bod plentyn o dan oed does dim gwahaniaeth ei fod rhyw ddydd am fod yn berchen ar arian a thir. Tra mae o’n blentyn, pobl eraill sy’n gyfrifol am y tir a’r arian – does gan y plentyn ddim rheolaeth drosto. Does ganddo ddim mwy o hawliau na chaethwas tra mae’n dal dan oed.
Roedd yr etifedd (yr un oedd am gael popeth yn y pendraw) yn derbyn addysg a hyfforddiant, ac roedd y gofalwyr yn gofalu am y tir a’r etifeddiaeth, er lles y plentyn nes iddo gyrraedd yr 
oed roedd ei dad wedi penderfynu y byddai’n ddigon cyfrifol i edrych ar ei ôl ei hun. 
Roedd yr etifedd o dan reolaeth pobl eraill nes iddo gyrraedd oedran penodol. ‘Felly gyda ninnau; pan oedden ni ddim yn deall yn iawn, roedden ni’n gaeth i’r pwerau a’r dylanwadau drwg sy’n rheoli’r byd,’ meddai Paul. Cyn i Iesu ddod i’r byd roedd pobl o dan reolaeth, ac yn gaeth i, bob math o ddylanwadau drwg.  Ac mae Paul yn adn. 5 yn awgrymu fod camddeall pwrpas y ‘Gyfraith’ yr un fath. Roedd yn clymu pobl i seremonïau a defodau allanol a phob math o aberthau. Roedd yr Iddewon wedi eu caethiwo gan y syniad fod ufuddhau i holl ofynion trwm y Gyfraith yn mynd i roi bywyd iddyn nhw. Ond, newidiodd pethau.

Pryd newidiodd pethau yn ôl adnod 4?

Yn ôl adnodau 4 a 5 sut newidiodd pethau?



Beth oedd y newid mewnol oedd yn profi fod pobl wedi dod yn blant i Dduw? 


Pan mae nhw’n ifanc does fawr o wahaniaeth rhwng caethwas ac etifedd. Ond, pan mae nhw wedi dod i oed beth yw’r gwahaniaeth rhyngddyn nhw?



Mae Cristnogion yn blant i Dduw, yn etifeddion: be mae nhw’n dderbyn gan eu Tad sydd yn y nefoedd?


Dyma rai o addewidion Duw,
"Bellach mae pabell Duw yng nghanol y bobloedd. Bydd yn byw yn eu canol nhw, a byddan nhw'n bobl iddo. Bydd Duw ei hun gyda nhw, a fe fydd eu Duw nhw. 4 Bydd yn sychu pob deigryn o'u llygaid nhw. Fydd dim marwolaeth o hyn ymlaen, dim galaru, dim wylo, dim poen. Mae pethau fel yr oedden nhw wedi mynd." (Datguddiad 21:3-4)

